
   Вĕренĕн вĕçĕ пур

   Николай Россков | Юмах

   Пĕррехинче кашкăр, упа тата тилĕ вутă татса пӳрт туса лартнă. Виççĕн пурăнма пуçланă. Кĕçех вĕсен вутă пĕтнĕ.

— Эсир вутă патне кайăр, эпĕ килте юлăп, апат пĕçерĕп, — сĕннĕ тилĕ. Упапа кашкăр тухса кайнă. Тилĕ пӳрт сыхлама юлнă.

Кăшт тăхтасан ун патне арăслан кĕнĕ те тилле пӳртрен хăваласа кăларнă. Хăй пӳртре йăлт аркатнă та тухса тарнă.

Часах упапа кашкăр вутă çĕклесе таврăннă.

— Мĕн пулчĕ? — тĕлĕнсе ыйтнă упа. Тилĕ нимĕн те шарламан.

Тепĕр кунне киле кашкăр юлнă. Ун патне те арăслан килнĕ, пӳртрен хăваласа кăларнă. Каллех аркатнă. Упапа тилĕ таврăнсан кашкăр нимĕн те чĕнмен.

Виççĕмĕш хутĕнче киле упа юлнă. Арăслан пӳрте кĕрсен упа шăхличпе выляса ларнине курнă.

— Мана та шăхлич туса пар! — мĕкĕрнĕ кĕтмен хăна.

— Атя вăрмана, — тенĕ упа. Арăслан килĕшнĕ.

Вăрмана çитсен упа турата хуçнă.

— Эпĕ пуртă иличчен пӳрнӳне çакăнта чик-ха, — тенĕ вăл арăслана. Лешĕ хушнă пек тунă та — пӳрни турат хушшине хĕсĕнсе ларнă. Тискеррĕн çухăрса янă арăслан, турат тыткăнĕнчен ниепле те хăтăлайман. Упа килне таврăннă.

Çав арăслан халĕ те çухăрса тăрать тет. Кашкăр, упа тата тилĕ паян та чиперех пурăнаççĕ-мĕн.

  